
“HUDUDGAZTAʼMINOT” AJ DA AMALGA 
OSHIRILGAN LOYIHALAR SAMARASI
Shukurillaev Jahongir Botir o‘g‘li
Toshkent kimyo-texnologiya institutimustaqil izlanuvchi 

Annotatsiya. Ushbu maqolada “Hududgaztaʼminot” AJ tomonidan amalga oshirilgan loyihalarning mazmun-mohiyati, 
ularning tarmoq barqarorligiga taʼsiri, shuningdek, iqtisodiy va ijtimoiy samaradorlik nuqtayi nazaridan natijalari kompleks 
tahlil qilinadi. Maqolaning asosiy maqsadi — mazkur loyihalar orqali gaz taʼminoti tizimida erishilgan amaliy yutuqlarni 
yoritish, ularni baholashning asosiy mezonlarini belgilash hamda kelgusida tarmoqda investitsion faollik va samaradorlikni 
yanada oshirish boʻyicha ilmiy asoslangan taklif va tavsiyalarni ishlab chiqishdan iborat. Mazkur tadqiqot natijalari gaz 
taʼminoti sohasida strategik qarorlar qabul qilish, loyihalarning natijadorligini oshirish va xizmat koʻrsatish sifatini yanada 
yaxshilashda amaliy ahamiyat kasb etadi.

Kalit so‘zlar: Sanoat, gaz, tabiiy gaz, koʻmir, loyiha, zamonaviy prognozlash texnologiyalari, investittsion faoliyat, billing 
tizimi, isteʼmolchilar, tabiiy gaz hisobi, hisobdon, moliyalashtirish.

Abstract. This article provides a comprehensive analysis of the essence and significance of the projects implemented by 
JSC “Hududgazta’minot”, their impact on the stability of the sector, as well as their outcomes in terms of economic and 
social efficiency. The main objective of the article is to highlight the practical achievements attained in the gas supply 
system through these projects, to determine the key criteria for evaluating them, and to develop scientifically grounded 
proposals and recommendations aimed at further increasing investment activity and efficiency in the sector in the future. 
The results of this study have practical significance for making strategic decisions in the gas supply field, improving the 
effectiveness of projects, and further enhancing the quality of services.

Keywords: Industry, gas, natural gas, coal, project, modern forecasting technologies, investment activity, billing system, 
consumers, natural gas accounting, meter, financing.

Аннотация. В данной статье проводится комплексный анализ содержания и сущности проектов, реализованных 
АО «Hududgazta’minot», их влияния на устойчивость отрасли, а также результатов с точки зрения экономической и 
социальной эффективности. Основной целью статьи является освещение практических достижений, достигнутых 
в системе газоснабжения благодаря данным проектам, определение ключевых критериев их оценки, а также 
разработка научно обоснованных предложений и рекомендаций по дальнейшему повышению инвестиционной 
активности и эффективности в отрасли. Результаты настоящего исследования имеют практическое значение для 
принятия стратегических решений в сфере газоснабжения, повышения результативности проектов и дальнейшего 
улучшения качества предоставляемых услуг.

Ключевые слова: промышленность, газ, природный газ, уголь, проект, современные технологии прогнозирования, 
инвестиционная деятельность, биллинговая система, потребители, учет природного газа, счетчик, 
финансирование.

K I R I S H
Hozirgi kunda iqtisodiyotning barqaror oʻsishi va aholi turmush darajasini oshirishda energetika 

infratuzilmasini rivojlantirish, xususan, tabiiy gaz taʼminoti tizimini modernizatsiya qilish strategik ahamiyat kasb 
etmoqda. Tabiiy gaz nafaqat aholining ijtimoiy ehtiyojlarini qondirish, balki sanoat, xizmat koʻrsatish va qishloq 
xoʻjaligi tarmoqlarining uzluksiz faoliyatini taʼminlashda ham muhim resurs sifatida qaraladi. Shu sababli gaz 
taʼminoti tizimidagi barqarorlik, texnik ishonchlilik, xizmat sifati va moliyaviy samaradorlik kabi masalalar 
davlat va jamiyat taraqqiyoti nuqtayi nazaridan dolzarb vazifalar qatoriga kiradi. Ayniqsa, uzluksiz taʼminotni 
yoʻlga qoʻyish, yoʻqotishlarni kamaytirish, resurs sarfini optimallashtirish hamda isteʼmolchilarga qulay xizmat 
koʻrsatish mexanizmlarini joriy etish zamonaviy boshqaruv talablariga mos ravishda amalga oshirilishi zarur.

Soʻnggi yillarda mamlakatimizda energiya resurslarini tejash, tarmoqlarni raqamlashtirish va zamonaviy 
infratuzilma loyihalarini amalga oshirishga qaratilgan islohotlar keng koʻlamda olib borilmoqda. Ushbu jarayonda 
gaz taʼminoti tarmogʻi alohida oʻrin egallab, ishlab chiqarishdan tortib isteʼmolchigacha boʻlgan zanjirda nazorat 
va boshqaruv mexanizmlarini takomillashtirish talab etilmoqda. Bunda gaz tarmoqlarini rekonstruksiya qilish, 
yangi gaz quvurlarini qurish, yuqori bosimli liniyalar va taqsimlash punktlarini yangilash, avariya holatlarining 
oldini olish tizimini kuchaytirish, texnik xizmat koʻrsatish sifatini oshirish kabi yoʻnalishlar amalda juda muhim 

hisoblanadi. Ana shu vazifalarni bajarishda “Hududgaztaʼminot” aksiyadorlik jamiyati tomonidan amalga 
oshirilayotgan loyihalar ijtimoiy va iqtisodiy ahamiyati bilan ajralib turadi.

“Hududgaztaʼminot” AJ tizimida amalga oshirilgan loyihalar, odatda, tarmoq ishonchliligini taʼminlash 
va aholiga xizmat koʻrsatishni yangi bosqichga olib chiqishga qaratilgan boʻladi. Xususan, gaz quvurlarini 
modernizatsiya qilish, eski tarmoqlarni almashtirish, gaz bosimini barqarorlashtirish, hisob-kitob va nazorat 
jarayonlarini avtomatlashtirish, hisoblagichlarning zamonaviy turlarini joriy etish, debitor-kreditor munosabatlarini 
tartibga solish va toʻlov intizomini mustahkamlash kabi chora-tadbirlar oʻz samarasini koʻrsatmoqda. Shu bilan 
birga, loyihalarning texnologik tomoni bilan birga, ularning iqtisodiy samarasi ham muhim hisoblanadi. Chunki 
har qanday infrastruktura loyihasi oʻz mablagʻi, mehnat resursi va vaqt sarfi orqali amalga oshirilganidan soʻng, 
natija sifatida aniq koʻrsatkichlar: yoʻqotishlar kamayishi, xizmat sifati oshishi, taʼminot uzluksizligi kuchayishi, 
avariya holatlari qisqarishi, isteʼmolchilar murojaatlarining kamayishi, resurslar tejalishi kabi omillarda namoyon 
boʻlishi lozim.

Hozirgi kunda energetik xavfsizlik, tabiiy gaz taʼminoti barqarorligi va resurslardan oqilona foydalanish 
har qanday mamlakatning iqtisodiy taraqqiyotida hal qiluvchi omillardan biri hisoblanadi. Mamlakat iqtisodiyoti 
va aholi turmush sifatining uzluksizligi koʻp jihatdan energiya infratuzilmasining ishonchliligiga bogʻliq boʻlib, 
bu jarayonda gaz taʼminoti tarmoqlarini modernizatsiya qilish, yoʻqotishlarni kamaytirish va xizmat koʻrsatish 
samaradorligini oshirish dolzarb vazifa sifatida namoyon boʻladi. Shu maʼnoda, Prezident Sh.M. Mirziyoyev 
energiya tejamkorligini taʼminlash va muqobil quvvatlardan foydalanishni kengaytirish masalalarini milliy 
iqtisodiyot barqarorligi bilan bogʻliq ustuvor yoʻnalish sifatida qayd etgan. [1]

Bugungi kunda gaz taʼminoti tizimining samaradorligini baholash faqat texnik koʻrsatkichlar bilan cheklanib 
qolmay, kompleks yondashuvni talab qiladi. Yaʼni loyihalar samarasini baholashda moliyaviy-iqtisodiy natijalar 
(xarajatlarni qisqartirish, tushumni oshirish, toʻlov intizomini yaxshilash), ijtimoiy natijalar (aholi uchun qulaylik, 
xizmat sifati, uzluksiz taʼminot), boshqaruv natijalari (raqamlashtirish, shaffoflik, monitoringning kuchayishi) 
hamda ekologik jihatlar (resurs tejamkorligi, yoʻqotishlarni kamaytirish orqali samarali foydalanish) kabi 
mezonlarni oʻzaro bogʻliqlikda tahlil qilish zarur. Shu sababli “Hududgaztaʼminot” AJ misolida amalga oshirilgan 
loyihalar samarasini tahlil qilish, ularning natijadorlik darajasini ilmiy asosda baholash va amaliyot uchun muhim 
xulosalar chiqarish dolzarb tadqiqot vazifasi boʻlib qolmoqda.

M A V Z U G A  O I D  A D A B I Y O T L A R  S H A R H I
A.A. Konoplyanik neft-gaz loyihalarini moliyalashtirishda turli yondashuvlarni (qarz, xususiy kapital, 

konsorsium, davlat ishtirokidagi sxemalar) tahlil qilib, ayniqsa (loyiha moliyalashtirishi)ni yuqori kapitaltalab 
loyihalar uchun eng istiqbolli mexanizm sifatida koʻradi.[2]

N.M. Yermakova neft-gaz qazib chiqarish tarmogʻiga xorijiy investitsiyalar kirishiga soliq rejimi barqarorligi, 
huquqiy kafolat va foyda repatriatsiyasi kabi omillar kuchli taʼsir qilishini taʼkidlaydi.[3]

Ye.A. Belousova neft-gaz loyihalarida investitsiya jozibadorligini oshirish uchun ssenariy tahlili, Monte-
Carlo modellash, va risklarni hisobga olgan investitsion qaror qabul qilishni tavsiya etadi.[4]

M.A. Fayzullayev fikricha, neft-gaz tarmogʻida investitsiya jalb qilishning bosh maqsadi — infratuzilmani 
yangilash, konlarni oʻzlashtirish, qazib olish samaradorligini oshirish va qayta ishlash quvvatlarini rivojlantirish 
orqali tarmoq raqobatbardoshligini taʼminlashdir. Ushbu yondashuvda investitsiya “kapital qoʻyilma” emas, balki 
texnologik yangilanish va tarmoq xavfsizligini taʼminlovchi strategik resurs sifatida baholanadi.[5]

U.B. Muxammadiyev Neft-gaz korxonalarida investitsiya loyihalarini moliyalashtirishda xorij tajribasini 
oʻrganib, loyihalarni moliyalashtirish manbalarini diversifikatsiya qilish (masalan, uzoq muddatli resurslar, 
institutsional investorlar, loyiha moliyalashtirishi) zarurligini koʻrsatadi. Bu yondashuvga koʻra, tarmoqda loyiha 
moliyalashtirishi mexanizmlari qanchalik rivojlansa, investitsiya jalbi ham shuncha barqaror boʻladi.[6]

M. Davlatov kabi tadqiqotchilar neft-gaz sohasida investitsiya faolligini oshirishda DXSh modeli muhimligini 
yoritib, davlat va xususiy sektor oʻrtasida xatarlarni taqsimlash, samarali kontraktlash va uzoq muddatli kafolatlar 
loyihalar jozibadorligini oshirishini taʼkidlaydi. Bu yondashuv investitsiya muhitini yaxshilashda “institutsional 
mexanizm” sifatida qaraladi.[7]

T A D Q I Q O T  M E T O D O L O G I YA S I
Maqolada qiyosiy tahlil hamda induksiya va deduksiya baholash usullaridan foydalanildi. Qiyosiy usuldan 

foydalanilib, soliq imtiyozlariga doir maʼlumotlar yuzasidan tahlillar amalga oshirildi va ilmiy xulosalar berildi.  

T A H L I L  V A  N A T I J A L A R 
“Hududgaztaʼminot” aksiyadorlik jamiyati Oʻzbekiston Respublikasi Prezidentining 2019-yil 9-iyuldagi 

PQ-4388-son “Aholi va iqtisodiyotni energiya resurslari bilan barqaror taʼminlash, neft-gaz tarmogʻini 

moliyaviy sogʻlomlashtirish va uning boshqaruv tizimini takomillashtirish chora-tadbirlari toʻgʻrisida”gi qarori 
va Oʻzbekiston Respublikasi Davlat aktivlarini boshqarish agentligining 2019-yilning 24-iyulidagi 4k-PO-son 
“Hududgaztaʼminot” AJ aksiyadorlik jamiyatini tashkil etish toʻgʻrisida”gi buyrugʻi asosida tashkil etilgan.

«Hududgaztaʼminot» AJ ning eng muhim vazifasi gazni isteʼmolchilarga yetkazib berish jarayonida, 
shu jumladan: mavjud gazni boshqarish punktlari va tarmoqlarini almashtirish, modernizatsiya qilish va 
rekonstruksiya qilish, barcha toifadagi isteʼmolchilar uchun tabiiy gazni monitoring qilish va hisobga olishning 
avtomatlashtirilgan tizimini toʻliq joriy etish hisobiga tabiiy gaz yoʻqotishlarini kamaytirish hisoblanadi.

Oʻzbekiston Respublikasi Prezidentining 2020-yil 18-iyundagi “Tabiiy gaz va elektr energiyasini sotish 
mexanizmini takomillashtirish boʻyicha qoʻshimcha chora-tadbirlar toʻgʻrisida”gi PF-6010-son Farmonining 
ijrosini taʼminlash, zamonaviy axborot-kommunikatsiya texnologiyalarini keng joriy etish orqali tabiiy gazni 
hisobga olish tizimini takomillashtirish, yoʻqotishlarni bartaraf etish, shuningdek isteʼmol qilingan tabiiy gaz 
uchun toʻlovlarning oʻz vaqtida va toʻliq undirilishini taʼminlash maqsadida “Hududgaztaʼminot” AJ “Tabiiy gaz 
nazorati va hisobining avtomatlashtirilgan tizimini joriy etish” loyihasini amalga oshirdi.

Loyiha doirasida elektron gaz hisoblagich uskunalarni hamda tabiiy gaz hisobi va nazoratining 
avtomatlashtirilgan tizimini harid qilish boʻyicha texnik sharti asosida 2020-yil 17-fevral kuni tender eʼlon 
qilinib, uning natijalariga koʻra, 2020-yilning 3-aprel kuni tender gʻolibi deb “TEXNOPARK” MChJ aniqlandi 
hamda mazkur ishlab chiqaruvchi va “Hududgaztaʼminot” AJ oʻrtalarida elektron gaz hisoblagichlarni va 
avtomatlashtirilgan tizimini yektazib berish boʻyicha bosh shartnoma imzolandi. Ushbu loyiha boʻyicha jami 3 
546 148 ta elektron gaz hisoblagichlar oʻrnatilishi koʻzda tutilgan.

Loyiha doirasida jalb etilgan 542,4 mln dollar investitsiya mablagʻlari hisobiga Respublika boʻyicha 3 667 
415 ta xonadonlar ASKUG tizimi bilan qamrab olindi va tabiiy gaz aholi isteʼmolchilari Italiyaning “Terranova” 
kompaniyasi bilan hamkorlikda ishlab chiqilgan yangi “ASKUG” billing tizimi hamda gaz taʼminoti korxonalarida 
“onlayn” rejimda masofadan nazorat qilish va toʻlovlarni oldindan amalga oshirish (prepay) tizimi yoʻlga qoʻyildi.

Bundan tashqari, tizim joriy etilgan hududlarda istiqomat qilayotgan fuqarolarning isteʼmol madaniyatini 
oshirish orqali tabiiy gazdan maqsadli hamda oqilona foydalanish yoʻlga qoʻyildi. Buning natijasida, uzoq 
vaqt kuz-qish mavsumida tabiiy gaz taqchilligi kuzatilgan isteʼmolchilarni barqaror tabiiy gaz bilan taʼminlash 
imkoniyati yaratilib, fuqarolarning ishonchi va roziligiga erishildi.

Oʻzbekiston Respublikasi Vazirlar Mahkamasining 2021-yil 30-martdagi 168-son qarori bilan tasdiklangan 
Loyihaning texnik-iqtisodiy asoslanishiga muvofiq, loyiha doirasida 603,0 mln. AQSh dollar investitsiya 
mablagʻlari jalb etish belgilangan. Amalga oshirilgan ishlar natijasida jami 542,4 mln. AQSh dollar mablagʻlar 
jalb etildi (1-rasm).

1- rasm. “Hududgaztaʼminot” AJ tomonidan “Tabiiy gaz nazorati va hisobining avtomatlashtirilgan tizimini joriy 
etish” loyihasini moliyalashtirish manbalari.

“Hududgaztaʼminot” AJning mablagʻlari evaziga Qibray, Zangiota va Toshkent tumanlarida; Tiklanish 
va taraqqiyot jamgʻarmasidan ajratiladigan kredit mablagʻlari evaziga Oʻrtachirchiq, Chinoz, Yuqorichirchiq, 
Yangiyoʻl va Karmana tumanlari hamda Toshkent, Andijon, Buxoro, Guliston, Jizzax, Namangan, Nukus, 
Samarqand, Termiz, Urganch, Qarshi, Kattaqoʻrgʻon, Qoʻqon, Margʻilon shaharlarida va boshqa qarzdorlik 
darajasi baland boʻlgan hududlarda; “SACE” davlat kafolati ostidagi xorijiy krediti hamda maxalliy banklar 
mablagʻlari hisobidan Respublikaning boshqa tuman va shaharlariga tizimni oʻrnatish ishlari amalga oshirildi.

Loyiha amalga oshirilgach elektron gaz hisoblagichdagi qarzdorlik uchun isteʼmolchini 24 soat davomida 
gaz taʼminotidan vaqtinchalik toʻxtatish boʻyicha oʻrnatilgan cheklovlar qayta dasturlanib, cheklov faqat kunning 
soat 07:00 dan 13:00 gacha oraligʻida amalga oshirilishga erishildi va isteʼmolchida qarzdorlikni kunning 
ikkinchi yarimida toʻlash imkoniyatini yaratildi.

Shuningdek, qarzdorlik qoplangandan soʻng elektron gaz xisoblagich uskunasini tarmoqqa qayta 
ulash jarayonlarini soddalashtirish maqsadida “Texnopark” MChJ bilan birgalikda elektron gaz xisoblagich 
uskunasining dasturiy taʼminotini optimallashtirish choralari koʻrildi.

Isteʼmolchilarga qoʻshimcha qulayliklar yaratish maqsadida, hisoblagichni tarmoqqa qayta ulash jarayonini 
soddalashtirilib, hisoblagichlarning 8 ta funktsiyasi 3 taga optimallashtirildi, shuningdek, loyihani amalga 
oshirish “logistika — oʻrnatish — sifat nazorati — monitoring” printsipi asosida tizimli yoʻlga qoʻyildi (2-rasm).

2- rasm. Tabiiy gaz nazorati va hisobining avtomatlashtirilgan tizimining ishlash tamoyili.

Jismoniy va yuridik shaxslardan kelib tushayotgan murojaatlarni oʻz vaqtida qabul qilish va muammolarni 
tezkor bartaraf etish maqsadida, “Hududgaztaʼminot” AJ qoshida 1104 qisqa raqamli “Call center”lar faoliyati 
yoʻlga qoʻyildi hamda istemolchilarga qoʻshimcha qulayliklar yaratish maqsadida, viloyat hududlaridan 
qoʻngʻiroq amalga oshirilgan taqdirda toʻgʻridan-toʻgʻri ushbu hududda tashkil etilgan “Call center”ga ulanish 
imkoni yaratildi.

X U L O S A  V A  T A K L I F L A R
Soʻnggi yillarda mamlakatimizda amalga oshirilayotgan keng koʻlamli islohotlar doirasida gaz taʼminoti 

tizimini raqamlashtirish va modernizatsiyalashga katta eʼtibor qaratilmoqda. Neft-gaz sanoati mamlakatimiz 
iqtisodiyotining yetakchi tarmoqlaridan. Oʻzbekiston dunyo mamlakatlari orasida tabiiy gaz qazib olish boʻyicha 
yetakchi oʻrinlardan birida turadi. Istiqlol yillarida mamlakatimiz neft va gaz sanoatida tub oʻzgarishlar amalga 
oshirildi. Mamlakatimiz gaz, polietilen va qayta ishlangan neft mahsulotlarining yirik eksportchisiga aylandi. 
Iqtisodiyotni erkinlashtirish, uning barcha sohalarini, jumladan, neft-gaz tarmogʻini yanada rivojlantirishga xizmat 
qiladigan qulay sarmoyaviy muhit yaratishga alohida eʼtibor qaratilmoqda. Sohada yangi inshootlarni barpo 
etish, mavjudlarini zamon talablari asosida rekonstruktsiya hamda modernizatsiya qilish ishlari jadal davom 
etmoqda. Ishlab chiqarish samaradorligini oshirish, ichki bozorda mahalliy mahsulotlar ulushini koʻpaytirish, 
mahalliylashtirishni kengaytirish, kooperatsiya aloqalarini rivojlantirish uchun qulay sharoit, imkoniyat va 
imtiyozlar yaratilmoqda. Xulosa oʻrnida shuni aytishimiz mumkunki, Oʻzbekiston Respublikasi Prezidentining 

2020-yil 24-sentyabrdagi “Tabiiy gaz nazorati va hisobining avtomatlashtirilgan tizimini joriy etish” loyihasini 
amalga oshirishga doir qoʻshimcha chora-tadbirlar toʻgʻrisida”gi PQ-4840-son qarori ijrosi taʼminlinishi natijasida 
gaz sanoatida:

1.Texnologik jarayonlardagi yoʻqotishlar 10,3 mln kub metrga qisqartirildi hamda 200 ta yangi ish oʻrinlari 
yaratildi va 16 xil turdagi xalqaro standartlarga javob beruvchi material va zamonaviy qurilmalar jalb qilindi.

2. Isteʼmolchilarga tabiiy gazni yetkazib berishda hududlar kesimida tabiiy gazning aniq hisob-kitobini 
(balansini) yuritish maqsadida, respublika tuman va shaharlari 1 026 taga ajratilib, chegara quvurlariga 1 735 
ta elektron hisoblagichlar oʻrnatildi hamda “onlayn” monitoring qilish imkonini beruvchi avtomatlashtirilgan tizim 
ishga tushirildi.

3. Tizimga loyiha doirasida 542,4 mln dollar investitsiya mablagʻlari jalb etildi.
4. Tabiiy gazdan maqsadli hamda oqilona foydalanishga erishildi.
“Hududgaztaʼminot” AJda tabiiy gaz nazorati va hisobining avtomatlashtirilgan tizimini joriy etish bu 

samaradorlikni oshirish, xato risklarini kamaytirish va resurslarni optimallashtirish uchun muhim qadam 
hisoblanadi. Ushbu loyihani amalga oshirish jaryonida jamiyat tomonidan quyidagi ishlar amalga oshirildi:

1.Tizimni rejalashtirish - maqsadlar belgilash, tizimdan kutilayotgan natijalarni aniqlash (masalan, real 
vaqtda nazorat qilish, hisobot berish).

2.Texnik asos - sensorlar va oʻlchov qurilmalari, gazning bosimi, temperaturasi, ogʻirligi va boshqa 
parametrlarni kuzatish uchun yuqori sifatli sensorlarni oʻrnatish. 

3.Maʼulomotlarni uzatish - kommunikatsiya protokollari, oʻlchov natijalarini markazlashtirilgan bazaga 
uzatish uchun turli protokollar simsiz aloqa texnologiyalari usullarini joriy qilish.

4.Maʼlumotlarni qayta ishlash - analitik platformalardan olingan maʼlumotlarni tahlil qilish, xulosalar 
chiqarish va prognozlash uchun maxsus dasturlar. Xato aniqlash algoritmlari natijalardagi xatolarni avtomatik 
aniqlash dasturi.

5.Kuzatish va nazorat - real vaqtda nazorat tizim orqali maʼlumotlarni ongli vaqtda kuzatish va tahlil qilish. 
Ogohlantirish mexanizmi xatolar yoki nomutanosibliklar yuzaga kelganda tizimning avtomatik ogohlantirishi.

6.Tizimni integratsiya qilish.
7.Trening va xulosa. Tizimdan foydalanish uchun mutaxassislarni tayyorlash.

